И  З  В  Е  Ш  Т  А  Ј

за работата на Самостојниот синдикат за образование,

наука и култура на Република Македонија (С О Н К),

за периодот октмври 2005-септември 2010 година


Четвртиот Конгрес на СОНК се одржа на 22 октомври 2005 година во Салонот на Македонската опера и балет во Скопје, во присуство на 895 делегати избрани директно од синдикалните организации на СОНК, а на Конгресот како гости присуствуваа и 17 делегации на сродни синдикати од Европските земји и САД, како и висока делегација од Интернационалата за образование. Конгресот се одржа во исклучително  сложена состојба за СОНК, кога отворено или скришно беше создадена широка коалиција за разнебитување на нашиот Синдикат, со цел да се спречи неговата независна синдикална политика и повторно да се врати во рамките на контролираниот Сојуз на синдикати на Македонија, кој беше и остана инструмент во рацете на власта. Во безобзирните напади врз СОНК, во кој учествуваа високи државни функционери, најмногу тогашни ресорни министри, градоначалници, директори на установи и слични моќници, се отиде дотаму што без никаков основ беа блокирани жиро-сметките на СОНК; исклучeни службените телефони; раководството на СОНК на државно ниво беше насилно истерано од службените простории во зградата на синдикатите. Беше направен обид за формирање на паралелен синдикат СОНК при ССМ, со огромна подршка од ССМ и актуелната власт и надвор од сите законски норми (акт на кривично дело) им беше направен фалсификат печат кој подолго време го злоупотребуваа. Дневно се фабрикуваа шпекулации и најбезобзирни лаги за највисокото раководство на СОНК и особено против претседателот на СОНК.


Но и покрај таа огромна машинерија која дневно создаваше хаотични состојби, најголемиот дел од членството и раководството на сите нивоа покажаа огромна зрелост и синдикален капацитет кој толку јасно беше манифестиран на Четвртиот Конгрес во октомври 2005 година.Тоа беа историски мигови кои ги надминуваа рамките не само на СОНК туку и на државата, бидејќи силно одекнаа многу пошироко.
СОНК на овој Конгрес неповратно го победи квазисиндикализмот и силно ја врати надежта кај работниците за создавање на вистинска синдикална организација која ќе ги штити и развива правата и интересите на работниците.

Веднаш после Четвртиот Конгрес дојде до повторно враќање во редовите на СОНК на оние синдикални организации или поедини членови кои имале дилема околу исправноста на одлуката на СОНК за излегување од ССМ во јули 2005 година. Евидентно беше зајакната позицијата на СОНК према ресорните министерства и Владата, а додатно СОНК доби безрезервна меѓународна синдикална подршка. Од тие причини Владата и ресорните министерства мораа да ги продолжат преговорите со СОНК за утврдување на најниска основица на ниво на дејност за примена на коефициентите за работните места утврдени во потпишаните колективни договори во мај 2005 година за градинките; за основното и средното образование и за културата.

(Со цел Извештајот да биде изготвен по принципот на рационален текст, во натамошниот дел од истиот максимално ќе се внимава на одбегнување на непотребни коментари, а фокусот ќе биде ставен на конкретните активности и резултати од истите).


Преговорите за најниската основица што директно ги водеше Владата со СОНК траеа повеќе месеци. Владата како аргумент ја користеше потребата за правeње на симулации за фискалните последици врз Буџетот на државата, бидејќи во нашите дејности се вработени скоро половината од вкупниот број во јавната администрација. Излегуваа со податоци од Министерството за финансии дека и со најмало зголемување на платите, поради големиот број на вработени, од Буџетот треба да се издвојат огромна сума на пари. Првиот предлог кој го дадоа како конечен беше зголемување на тогашната основица на платите за 12% поделено на 24 месеци по 0,5% месечно. Претседателството на СОНК кое беше во функција на преговарачки тим со Владата веднаш го отфрли овој предлог. Бевме обвинети дека немаме цел да дојдеме до решение, туку дека спроведуваме нечија партиска политика! СОНК мораше да одговори на радикален начин. Беше организиран дотогаш  најмасовниот синдикален протест во главниот град на државата, на кој учествуваа (според проценки на луѓе од полицијата и повеќето од новинарите) од 12 до 15 илјади наши членови. Тимот на Владата предводен од тогашниот претседател на Владата, го повлекоа дадениот предлог и понудија продолжување на преговорите. Набрзо Владата излезе со нов предлог за зголемување од 12% во динамика од 12 месеци со званична изјава на Владата дека тоа е последен предлог од Владата и доколку СОНК не го прифати новиот предлог тие дефинитивно ќе ги прекинат преговорите.

Советот на СОНК, на вонредна седница одлучи да направи консултација со членството преку синдикалните организации. Активноста беше водена преку регионалните одбори на СОНК, кои по сумирањето на изјаснувањето во синдикалните организации, потвторно на седница на Советот, констатираа дека најголемиот број од членството се изјаснило за прифаќање на предлогот на Владата.


Со потпишување на Спогодбата помеѓу СОНК и Владата и утврдување на основица за пресметка на платите според единица коефициент на сложеност на работното место, според колективните договори, конечно беше напуштен системот на плати според УНР (условно неквалификуван работник) и воведување на плати според сложеност на работно место и колективни договори.


Во градинките, основните и средните училишта новиот систем на плати отпочна да функционира, со одредени недоследности (за нив нешто подоцна во Извештајот), но истиот неможеше веднаш да се примени во установите од културата. Беше констатирано дека за да се применат коефициентите од колективниот договор за културата потребна е нова маса на средства поголема од 40% за што Владата немаше намера воопшто да преговара, но и СОНК беше ставен во исклучително неповолна состојба, бидејќи ќе ги напуштеше заедничките и принципиелни ставови и ќе создадеше несогледиви последици врз единството во членството. Како единствено можно решение беше суспендирање на членовите од колективниот договор за култура во делот на платата и пренесување на истите да се регулираат со колективни договори на ниво на установа, со зголемување на масата за плати за 12%, како и за останатите дејности.  Најголемиот број на установи тоа го прифатија и ги склучија колективните договори на ниво на установа. Но еден помал дел, вклучувајќи и две поголеми установи (МОБ и Филхармонијата) одбија тоа да го прифатат, со радикализирање на своите активности во кои беа препознатливи и инфилтрирани елементи кои не беа на линијата на СОНК и очигледно имаа и цел за обид за разбивање на СОНК. Набрзо тоа и го направија со колективно напуштање на СОНК, што е спротивно на ЗРО и на Статутот на СОНК, но очигледно имаа и подршка на структури надвор од нивните установи. Тоа се покажа набрзо бидејќи поединци кои беа зад овие настани добија раководни места во нивните установи. Исто така, Министерството за култура незаконски и целосно нетранспарентно изврши зголемување на платите во само 8 (осум) установи во културата, се разбира вклучувајќи ги МОБ и Филхармонијата, наместо за 12% со зголемување од 20%. После неполна година, повторно незаконски за истите установи и дополнително за уште  3 (три) установи, беа зголемени платите за уште 20%. Ваквото несфатливо однесување на ресорното Министерство, сигурно со подршка на Владата, создаде целосно хаотична состојба во делот на платите во културата, која трае и до денес.

Во примената на колективните договори во основното и средното образование имаше обиди за недоследна примена во одредени членови како што беше за новоутврдените коефициенти за класно раководство, потешки услови за работа, комбинирани паралелки и сл. Со енергична реакција на СОНК, со закана за организирање на протести, дојде до потпишување на нова Спогодба помеѓу СОНК и Владата во мај 2006 година со која се надмина и овој проблем.

Во почетокот на 2007 година СОНК отвори нов процес на преговори со ресорните министерства за склучување на нови колективни договори за нашите дејности. Најсериозно се одвиваа преговорите со Министерството за образование и наука за новите колективни договори за основно и за средно образование. Иако преговорите траеа повеќе од една година, СОНК беше целосно задоволен од истите бидејќи со новите одредби скоро сите права беа подигнати на повисоко ниво. Беа договорени одредби кои никогаш досега во ниту еден колективен договор во нашата земја не се утврдени, а според сознанијата што ги имаме, такви одредби нема во ниту една од соседните земји. На пример, имаме одредба со која нашите членови не можат да добијат отказ од работа по ниеден основ (со исклучок на кривично дело) 5 (пет) години пред исполнување на услов за пензионирање. Исто така, ако се организира штрајк за ускратено право утврдено со закон и колективен договор, работодавецот е обврзан, покрај придонесите, да исплати цела дневница за деновите поминати во штрајк.


Беа зголемени сите коефициенти во делот на платите, со цел да се направи ново  зголемување на истите но и да се отстранат некои неправилности со колективните договори од 2005 година.


Во јавната расправа што траеше скоро два месеци огромниот број од нашето членство во основните и средните училишта дадоа подршка на новите колективни договори, се разбира и со одредени предлози, мислења и сугестии. Откако беа утврдени конечните текстови со МОН, дојде до неочекуван пресврт во однесувањето на МОН кон договорените колективни договори. Од нивна страна беа прекинати сите контакти со СОНК, а во неколкуте незванични разговори помеѓу ресорниот министер и претседателот на СОНК, како причина за таквото однесување беше наведено дека Буџетот не може да издржи издвојување на толкави средства за да се обезбеди примената на новите коефициенти (повеќе од 12 милиони евра на годишно ниво).


СОНК после низа обиди и предупредувања да се изнајде решение и молчењето од другата страна, одлучи да организира Генерален штрајк, кој започна на 24 ноември а заврши на 2 декември 2008 година, откако беа потпишани новите колективни договори за основно и за средно образование; беше договорено новите коефициенти да отпочнат да се применуваат од јануари 2010 година; да се зголеми надоместокот за исхрана за 900 денари од јуни 2009 година; да се склучат новите колективни договори за градинките; културата и за високото образование и науката до крајот на 2009 година и да се изврши трансформација на работниот однос на сите вработени на определено време во неопределено време, доколку ги исполнуваат законските услови и работното место доколку не е од времен карактер. Без секаква дилема, Спогодбата од 2 декември 2008 година помеѓу СОНК и трите ресорни министерства, со претходна согласност на Владата, преставуваше огромна придобивка за вработените во нашите дејности. Непобитен е фактот дека и покрај Одлуката за замрзнување на платите во јавната администрација, зголемувањето на платите за 900 денари од јуни 2009 година беше во целост реализирано и тоа само во нашите дејности; се изврши трансформација на работниот однос до сега на повеќе од 2.500 вработени во основните и средните училишта, а на останатите им беа продолжени договорите, со исклучок на околу педесетина вработени од вкупно над 6.500 вработени на определено време. СОНК во соработка со МОН и со локалната самоуправа, направи огромни напори за вработените на определено  време да им обезбеди сигурност во трансформацијата и продолжувањето на договорите. Неуспеавме за еден мал број ако се има предвид бројката од над 6.500 вработени на определено и големиот број од нив и со работен стаж и над 5, 10 па и повеќе од 20 години. Прв пат го отворивме овој проблем, кој пред тоа и со децении постоел и секоја година  стотици вработени, без ничија реакција добивале откази и биле заменувани со други работници. СОНК и натаму дневно презема активности заедно со МОН, овој проблем конечно целосно да биде решен.


Спогодбата од 2 декември 2008 година не е испочитувана во делот на роковите за новите колективни договори за градинките; за културата и за виското образование и науката.


Со Министерството за труд и социјална политика (МТСП) за колективниот договор за градинките, со одредени прекини, континуирано се преговараше во текот на 2009 година. Цврстиот став на СОНК овој колективен договор да биде целосно соодветен со колективниот договор за основно образование и особено во делот  на коефициентите за работните места беше една од главните причини, за пробивање на договорениот рок со Спогодбата. Сепак, кон крајот на април 2010 година усогласен е текстот помеѓу СОНК и МТСП во кој во целост е постигната определбата на СОНК и истиот е на јавна расправа пред нашите синдикални организации во градинките.


Со Министерството за култура се одржани безброј работни средби и преговори на работните групи за новиот колективен договор. Во истите  вклучени  беа поголемиот број на претседатели на синдикалните организации на СОНК од установите од културата, како и директори на истите. Собрани се и обработени огромен број на податоци за бројот на работните места и сегашната висина на платите и сите тие ги потврдија нашите стравувања за големата хаотичност во оваа дејност од аспект на голем број измислувани работни места без оправдана потреба, како и големата разлика  во платите за исти работни места од една во друга установа, кои се движат од 10 до 60% разлика! 

СОНК и Министерството за култура имаат заеднички став со новиот колективен договор да се утврдат коефициентите на сложеност за работните места на национално ниво, но токму тоа засега е непрeмостливиот проблем во преговорите за колективниот договор. СОНК не е подготвен да прифати компромисни решенија кои ќе одат кон коефициенти со кои на еден дел кои сега имаат значително повисоки плати истите да им се намалат а сега пониските да добијат зголемување, кое би било на сметка на повисоките плати. Секако дека Министерството не прифаќа, објективно да дојде до значајно зголемување на пониските плати кои би се изедначиле со сега највисоките плати за одредените работни места, бидејќи тоа предизвикува значајни фискални импликации. Сепак преговорите траат континуирано и сите притисоци и критики кон СОНК се неоправдани а некои и крајно тенденциозни.

Со МОН беа одржани пет работни средби за колективниот договор за високото образование и за науката, со вклучување на преставници од 5-те јавни универзитети. Откако преговорите беа во поодмината фаза, СОНК и МОН добиа писмено барање од јавните универзитети за одлагање на преговорите со цел истите да извршеле дополнителни согледувања и усогласувања на нивните ставови. Тој мораториум што го побараа јавните универзитети сеуште трае, а СОНК и МОН заради автономијата на универзитетите, не можат сами да ги продолжат преговорите. Секако дека ваквата состојба во високото образование и науката е неодржлива бидејќи овие дејности се надвор од законската обврска, особено во делот  на платите, истите да бидат регулирани со колективен договор. Од тие причини МОН мора многу поенергично да побара од одговорните во јавните универзитети итно продолжување на прекинатите преговори.

Со воведување на системот на бруто плата од јануари 2009 година, со кој меѓу другото поранешните надоместоци за исхрана и за превоз се вградени во платата, се создаде проблемот околу исплатата на делот на реалните трошоци за оние вработени во основните и средните училишта кои го надминуваат износот од 825 денари месечно, кој е вграден за сите вработени. Проблемот е навистина многу сложен бидејќи сите поранешни години, односно повеќе од една деценија се исплаќаа повисoки трошоци за превоз во основното и средното образование, без да има за истото било каква регулатива (законски или друг пропис). Дополнително проблемот е усложнет со Одлуката на Уставниот суд од декември 2009 година, со која местото на живеење и одалеченоста на местото на работа не може да биде основ за различна висина на платата. Но и покрај тоа сo посебни активности на СОНК и со конструктивен однос на МОН, со одредено доцнење, сеуште се обезбедуваат потребните средства во блок дотациите кои им се пренесуваат на единиците на локалната самоуправа. СОНК настојчиво бара решение за овој проблем во постојана комуникација со МОН и со барање за вклучување и на ЗЕЛС. Сигурно е дека СОНК несмее да се откаже од овој проблем, иако Одлуката на Уставниот суд е правно издржана но не и правична.


Од делот на економско-социјалните прашања ќе го издвоиме и прашањето на постоењето на целодневната настава. Имено, во почетокот на 2006 година Владата имаше донесено Одлука за укинување на истата, но после енергичното спротивставување на СОНК и потпишување на Спогодба со тогашниот претседател на Владата, таа продолжи да постои и да се финансира од Буџетот. Но не е неочекувано порано или подоцна ова прашање повторно да биде отворено заради што СОНК мора да биде подготвен соодветно да реагира.


Сличен проблем беше и со работното време на негувателките и воспитувачките во градинките, каде повторно со енергична реакција на СОНК овој проблем засега е надминат, но истиот повторно може да биде отворен.


Децентрализацијата што значеше пренесување на дел од надлежностите од централната власт на локалната самоуправа, СОНК ја дочека сосема  подготвен. Многу порано организационата поставеност на нашиот Синдикат се покажа како мошне соодветна за да може да одговори на новите предизвици. Дваесете регионални одбори на СОНК кои ги обединуваат безмалку околу 600 синдикални организации без посебни проблеми ја  преземаа врз себе надлежноста на социјално партнерство со единиците на локалната самоуправа (општините) како и со работодавачите односно установите од образованието, науката и културата. Во почетокот на 2006 година беа отворени и канцеларии во најголемиот број на нашите региони, кои со финансиска подршка од братскиот холандски синдикат за образование-АОБ се опремени со најсовремена опрема за да можат да ја извршуваат својата функција. Најголемиот број од нив мошне успешно ја извршуваат својата задача на дневно следење на сите состојби во синдикалните организации од својот регион, пружање на соодветна синдикална помош, воспоставен е социјален дијалог со надлежните во установите и општините и многу често ги решаваат и конкретните проблеми на нашето членство. Постојат и одредени слабости во еден мошне мал број на регионални одбори, пред се заради недоволната комуникација со синдикалните организации, но и тоа постепено се надминува.

Спротивно на ваквите позитивни состојби во другите регионални одбори на СОНК, Регионалниот одбор на СОНК-Центар-Скопје, поради однесувањето на актуелниот претседател на овој регион, таму подолго време се создадени состојби кои се спротивни на Статутот на СОНК и на заедничките интереси и единството на СОНК. Претседателот на овој регион јавно и со пишувани документи се обидува овој регион да го промовира во некаков надрегион во СОНК со што би ја диктирал синдикалната политика во СОНК, селективно ги спроведува донесените одлуки од Советот на СОНК, а во последно време јавно дава изјави дека не ги признава органите на СОНК, со што практично неговото членување во СОНК е само формално со цел да остварува само лични интереси. 

Претседателството и Советот на СОНК за овој проблем имаат превземено соодветни активности кои во овој момент (мај 2010 година) се во тек.


Синдикалните организации во кои нашето членство ги остварува своите активности, се носечкиот столб на СОНК. Во клучните моменти за СОНК кога често пати се носеа судбински одлуки за нашиот Синдикат, члeнството и синдикалните организации покажаа исклучителна синдикална свест и одговорност и преставуваа главен фактор во опстојувањето и постојаниот развој на СОНК. Токму членството беше тоа што ги издржа сите притисоци и го одбрани СОНК од сите обиди за поделба по партиска, национална или друга основа. Нивна е заслугата што СОНК успеа да прерасне во најголем грански синдикат во државата и еден од најголемите во Балканските земји, да бидеме единствен мултиетнички синдикат во Република Македонија и пошироко.


Меѓутоа има еден помал дел на претседатели на синдикални организации кои недоволно комуницираа со регионалните одбори, па дури и ретко одат на нивните состаноци, поради што не ги имаат потребните информации за активностите на СОНК, со што членството е неинформирано, а често пати и дезинформирано со што се создава неоправдано незадоволство и по прашања за кои вистината е сосема обратна. Овие негативности мора да бидат итно надминати.


Претседателството и Советот на СОНК во целиот меѓуконгресен период покажаа извонреден капацитет во барањето и носењето на најчесто и многу крупни одлуки со кои се бранеа заедничките интереси, се развиваше и одржуваше единството на СОНК и се бранеше независната синдикална политика. И во најсложените моменти за СОНК, Претседателството и Советот во ниеден момент не покажаа колебливост  и калкулантство туку енергично ги бранеа заедничките интереси. Тоа е голема гаранција за натамошното сигурно опстојување на нашиот Синдикат на синдикалните позиции и за негов натамошен развој.

На полето на едукацијата во изминатите пет години беа направени големи активности, кои сигурно имаа значаен придонес во сите активности на СОНК. Имено, преку Центарот за едукација на СОНК и со значајна стручна и финансиска подршка од холандскиот синдикат на учителите-АОБ и американскиот синдикат на учителите АФТ, одржани се 630 семинари во синдикалните организации на СОНК, регионалните одбори и со членовите на органите на СОНК. Ваквата политика за едукација треба да продолжи и понатаму, бидејќи сеуште има големи празнини во сваќањето на тоа каков треба да биде како современ, демократски и вистински Синдикат, какви се надлежностите на еден модерен Синдикат, кои се правата и обврските на членството и сл. За жал сеуште има значаен број на членови на нашиот Синдикат кои сакаат СОНК да биде сличен  на Синдикатот од поранешниот систем или пак Синдикатот да биде надлежен и да одговара за работи кои се во надлежност на органите на власта на сите нивоа. Затоа и често пати се случува да има револт кон Синдикатот ако не е навреме изготвена документацијата за платите, ако ресорните министерства ненавремено завршиле нивна обврска и сл. а за тоа да биде напаѓан синдикатот. Вистинско однесување е ако на сопствениот синдикат му се дава подршка во барањата и притисоците кон тие органи за отстранување на тие проблеми.


На полето на информирањето, за разлика од претходниот период, направени се значајни чекори во подобрувањето на начинот и брзината на доставување на информациите. Тука клучна улога имаат регионалните одбори на СОНК, кои со помош на опремата што ја имаат во своите канцеларии, преку интернет мрежата, во секое време ги имаат информациите кои треба да ги добијат синдикалните организации и членството и обратно.  Од голема помош е и врзувањето во мрежа преку мобилната телефонија што се воспостави последната година, преку која за мошне кратко време имаме можности за доставување на било која информација. Исто така, во секој број од весникот “Просветен работник“ на најмалку две страни се објавуваат сите најзначајни информации од активностите  на СОНК помеѓу два броја на весникот. Секако дека има сеуште простор за подобрување на системот на информирање и СОНК на тоа мора постојано да работи, бидејќи ако не биде доставена информација ќе пристигне дезинформација која најчесто има цел да предизвика разорно дејство.


Во почетокот на 2008 година формирани се Активот на жени и Активот на млади на СОНК, и истите во досегашната работа превземаа повеќе активности за афирмирање на жените и младите во нашиот синдикат.


Двата актива учествуваа и во формирањето на соодветните активи во Конфедерацијата на слободни синдикати (КСС) и како дел од истите даваат целосен придонес и во нивната афирмација.

Финансирањето на сите активности на СОНК и тоа на сите нивоа, од синдикалните организации, регионалните одбори, највисоките органи на СОНК и стручната служба на Советот на СОНК, исклучиво се врши од синдикалната членарина. Процентот на синдикалната членарина изнесува 0,6% од нето платата на секој наш член и тоа повеќе години наназад е најнизок процент на синдикална членарина во нашата држава. Затоа жалосни се приговорите на еден многу мал дел на наши членови за висината на синдикалната членарина  и особено тоа се прави кога ќе се зголеми платата. На пример ако платата се зголеми 1.000,00 денари и тоа како придобивка од својот Синдикат и синдикалната членарина се зголемува за 6 денари и токму тие 6 денари некогаш за некои е причина да го напуштат СОНК. Треба ли коментар за ова?

Но најголемиот број на членови се сосема свесни дека сите зголемувања на платите од 2002 година до денес, се резултат на активностите на СОНК и дека статутарната обврска за плаќање на членарина не е репресивна давачка туку вложување во сопствената организација  која го обезбедува, меѓудругото, зголемувањето на платите. Исклучок на зголемувањето на платите во последните осум години е двапати по 10% со Одлука на Владата, а таа одлука СОНК искрено ја поздрави, но и за нејзиното  донесување нашиот Синдикат имаше одредена посредна улога. Сите останати зголемувања кои во просек се над 100% се резултат на активностите на СОНК. (Ако некој има други аргументи нека ги зинесе во расправата по овој Извештај).

Задоволство е да се констатира  дека финансиската  состојба во СОНК е континуирано сосема стабилна, но засега нема можност за создавање на резервни фондови по примерот на моќните  западни синдикати. СОНК мора постепено да гради политика и во тој правец.


Синдикалниот фонд на СОНК има исклучително значење во солидарното помагање на нашите членови чии синдикални организации  се членки на Фондот. Фондот секоја година има се поголема финансиска моќ што исклучително радува. За последните четири години (2006-2009 година) бескаматен кредит користеле 10.722 наши членови, а неповратна помош по сите основи добиле 5.131. СОНК и со Синдикалниот фонд е единствен во државата и поширокото опкружување  и со овој факт ја докажа својата реална моќ.


СОНК има многу значајна меѓународна соработка која пред се се одвива кај нас. Како членка на Интернационалата за образование (ЕИ) со седиште во Брисел, СОНК е еден од ретките Синдикати кои  имале чест генералниот секретар на Интернационалата двапати да биде гостина на СОНК (2005 и 2006 година) а високи преставници од Интернационалата повеќе пати во последниве години исто така престојувале во СОНК.  За одбележување е и фактот што во четиригодишниот Извешатј за работата на ЕИ на Конгресот во 2008 година одржан во Берлин, дури на осум страници беа внесени мошне афирмативно активностите на СОНК. Патем кажано, во ЕИ членуваат повеќе од 200 синдикати од целиот свет со над 30 милиони членови.

Исклучителна пријателска, поточно братска соработка СОНК има со Американската федерација на учители (АФТ) и со Холандскиот синдикат за образование (АОБ) кои на СОНК му имаат пружено огромна помош во едукација, но и подршка во исклучително тешките моменти за СОНК. Тоа никогаш несмееме да го заборавиме.


СОНК одржува многу блиска соработка и со многу други синдикати, членки на ЕИ, и посебно со сите сродни синдикати од Балканските земји што е во взаемен интерес. Овде треба да се одбележи и соработката што ја воспоставија Регионалните одбори на СОНК од Гостивар и Тетово во договор со раководството на СОНК со нашите колеги од синдикатите за образование од Албанија и Косово. Ова треба да биде потик и за останатите наши региони за слична соработка со соодветните синдикати и од другите соседни земји.
*         *         *


СОНК во целиот извештаен период (октомври 2005-септември 2010 година) се наоѓаше континуирано пред огромен број на проблеми кои беа предизвик за неговата активност на сите нивоа. Во барањето на решенија за проблемите, нашиот Синдикат секогаш поаѓаше  со голема конструктивност према институциите и органите со кои требаше да се договорат решенијата, но конструктивноста беше секогаш условена со жолти и црвени линии испод кои СОНК во ниеден момент не отстапи. Кога беа прифаќани преговори  од партнерите, СОНК со голема одговорност и со цврсти аргументи настапуваше во истите, но кога беа затварани вратите, за жал имаше и такви случаи, тогаш СОНК во ниеден момент не се повлекуваше туку ставаше во функција т.к.н. радикални средства-протести и штрајкови. Дека е тоа така секој наш објективен член тоа го знае, но тоа го знае и јавноста во нашата држава. Од тука во најмала рака се смешни давани изјави и оценки за нашиот Синдикат дека е провладин, партиски наклонет и сл. Вистината е многу јасна и едноставна – СОНК не е ниту владин, ниту антивладин Синдикат, туку има независна синдикална препознатлива политика која е моделирана според докажаните современи и моќни синдикати и таа политика и натаму цврсто ќе биде применувана и бранета.


Право е на секој наш член да оценува колку СОНК успешно ја извршуваше својата функција конкретно во изминатите пет години. Би сакале таа оценка да се гради со факти и аргменти и со објективни критериуми во какви социјално-економски состојби ги остварувавме  резултатите што се внесени во овој Извештај. Секое неаргументирано негирање на она што реално е постигнато е исто толку опасно како и давање на позитивна оценка за нешто што нема реална поткрепа. Таква грешка СОНК направи за периодот 1992-2002 година кога  точно за 10 (десет) години во многу подобри економски состојби во државата немаше зголемување на платите ниту за најмал процент, немаше колективни договори, не беше решен ниту еден позначаен проблем во нашите дејности. Секој наш член може да ја спореди сопствената плата што ја имаше јануари 2002  година и висината на последната плата што сега ја има земено, за да може да даде објективна и правична оцена за својата организација во чии активности и тој учествувал или би требало да учествува. Можеби ќе биде добро да се направи и паралела со други Синдикати особено од јавната администрација, колку тие во исти економско-социјални услови, направиле за своето членство. Ова е мошне потребно за да се изгради генерална оценка дали СОНК има вистинска стратегија, па и визија, дали истите лошо или добро ги реализираат за да може новото раководство што ќе биде избрано на V-от Конгрес да го определи правецот на натамошното движење на СОНК.


СОНК е огромен Синдикат по бројот на членството, покрива моше сложена структура на дејности и самото тоа укажува дека е потребна исклучителна одговорност, многу синдикално пред се познавање и голема лојалност спрема својот Синдикат, на целото раководство на СОНК, поаѓајки од синдикалните организации, регионите па се до Советот и претседателот на СОНК, за да може СОНК да продолжи и понатаму успешно да ги брани интересите и да ги зголемува правата на своето членство. Секое несериозно однесување сигурно е дека ќе предизвика несогледиви негативни последици, а цената ќе биде мошне висока што ќе ја платат сите членови на нашиот Синдикат.


Неминовната промена на највисокото раководство на СОНК, не смее да се направи врз основа на поединечни желби, туку тоа мора да биде врз најдемократска основа со најголема одговорност и со мошне изострени критериуми. 

